
	                                        Хроника 


● 1 июль. ТР Дәүләт Советы депутатлары һәм Аппарат хезмәткәрләре ветераннар һәм өлкәннәр учреждениеләренә, балалар йортларына һәм хастаханәләргә даими рәвештә ярдәм күрсәтә, ел саен аз керемле гаиләләрнең балаларын мәктәпкә әзерләү өчен акча җыялар. 

Татарстанда беренче балалар хосписы төзи торган Анжела Вавилова исемендәге фондка финанс ярдәме күрсәтү тагын бер хәйрия акциясенә әйләнде. Дәүләт Советы депутатлары һәм Аппарат хезмәткәрләре бер көнлек хезмәт хакын фондка күчерде. Июль башында онкоавырулы балаларга ярдәм фондына 230 меңнән артык акча күчерелгән. 

● 1 июльдә Татарстан парламентының беренче яртыеллыктагы эшчәнлек нәтиҗәләренә багышланган матбугат очрашуында спикер Фәрит Мөхәммәтшин: “Йөз депутатның барысы да диярлек үз эшчәнлегенә җаваплы карый. Әлбәттә, тәнкыйтьсез, урыннарда аерым депутатларны активлаштыру өчен алып барылган чараларсыз булмый”, - дип билгеләп үтте. Төрле партия вәкилләренең закон проектларын эшләүдә актив катнашуын, бәхәсләрдә генә хаклык тууын, җәмгыятьтә төрле фикерләрнең яшәргә хакы барлыгын белдерде. 

Аерым алганда, бу яртыеллыкта ТР Дәүләт Советы 6 утырыш үткәргән, анда 306 мәсьәлә каралган, 49 закон (аның унысы – төп законнар), 370 карар кабул ителгән. ТР Дәүләт Советы закон чыгару инициативасы сыйфатында РФ Дәүләт Думасына 2 федераль закон проектын керткән. Алар хәзер карау стадиясендә. 

“Без теге яки бу хәлгә нисбәтле законнар эшләүдән планлы эшкә күчә барабыз”, - дип белдерде спикер. Ул моннан республиканың 300ләп законы тикшерелеп чыгуын, күп законнарның гамәлдән төшеп калуын һәм алга таба нинди законнар эшләргә кирәклеге аңалашылуын билгеләп үтте.

2013 елның беренче яртыеллыгында тарихка кереп калган вакыйгаларның берсе – 21 февральдә узган сессиядә “Татарстан Республикасы дәүләт символлары турында” ТР Законына Татарстан Республикасы Дәүләт гимны текстын раслау өлешендә үзгәрешләр кертү турында” законны тулаем кабул итү. Татарстан Республикасы Гимнының көе дә, сүзләре дә тулаем формалашып бетте. Шулай ук “Татар телен Татарстан Республикасы дәүләт теле буларак куллану турында”, “Татарстан Республикасы территориясендә автомобиль юллары һәм юл эшчәнлеге турында” ТР Законының 27 статьясына үзгәрешләр кертү хакында”, “ТРда инвестицион салым кредиты турында” ТР Законының 4 һәм 5 статьяларына үзгәрешләр кертү хакында”, “Татарстан Республикасында мәдәни мирас объектлары турында”, “Мәгариф турында” һәм башка законнар кабул ителде. 

Спикер хәбәр иткәнчә, озак кына бәхәсләрдән соң тәкъдим ителгән төзәтмәләр бераз гына үзгәртелеп кабул ителгән, әмма нәтиҗәдән канәгать калынган. Төзәтмәләр кабул ителү Татарстан Законын судларда эзәрләкләнүдән коткарган һәм Татарстан мөфтиятенә бер генә динле һәм милләтле илләрдәге дини уку йортларын тәмамлаучыларның белемнәрен бәяләү буенча комиссия төзергә мөмкинлек биргән. 

● 2 июльдә ТР Дәүләт Советы Рәисе Фәрит Мөхәммәтшин Мөслим муниципаль районы Советының чираттан тыш XXIII утырышында катнашты, аның барышында район җитәкчелегендә кадрлар үзгәреше турындагы мәсьәләләр каралды.

Муниципаль Совет карары белән Ришат Хәбиповның Мөслим муниципаль районы башлыгы вазыйфасыннан китүе турында гаризасы канәгатьләндерелде. Шулай ук Совет депутатлары Мөслим районы башкарма комитеты җитәкчесе Дамир Мөхәммәтдиновның отставкага китүен кабул итте. Моңа кадәр Казан Башкарма комитеты җитәкчесе урынбасары вазыйфасын башкарган Рамил Муллин Мөслим районы башкарма комитеты җитәкчесе вазыйфасын башкаручы булды. 

Соңыннан сүз ТР Дәүләт Советы Рәисе Фәрит Мөхәммәтшинга бирелде. Ул, аерым алганда, Ришат Хәбипов оставкага китү турындагы карарын ТР Президенты белән килеште, дип билгеләп үтте. “Ул 11 елдан артык район башлыгы булып эшләде һәм Мөслим районы иминлеге өчен күпне башкарды, - дип ассызыклады Дәүләт Советы Рәисе. – Сезнең өлешкә нинди генә авырлыклар төшмәсен, районның эшчән халкы белән зур эшләр башкарылды”. 

Республика агросәнәгать комплексындагы вәзгыятькә бәя биргәндә, Фәрит Мөхәммәтшин бу елның объектив кыенлыкларын әйтте. 
Муниципаль башкарма комитетның яңа җитәкчесе Рамил Муллин турында сөйләгәндә, Дәүләт Советы Рәисе билгеләгәнчә, Мөслим өчен бу кеше – чит түгел, чөнки ул монда туып-үскән егет. 

“Аңа “Мин Хәбиповтан начаррак эшләргә тиеш түгел” дигән уй  белән, бер минтука да тукталмыйча һәм бернидән курыкмыйча хезмәт итүен телим. Аңа уңышлар телик”, - диде Фәрит Мөхәммәтшин. 

● 9 июльдә Казанга “Swarco AG” корпорациясе идарәсе рәисе һәм президенты Манфред Сваровски, Европа Советының Җирле һәм төбәк хакимиятләре конгрессы рәисе, Австриянең Тироль федераль җирлеге парламенты рәисе Хервиг ван Стаа һәм Австриянең эшлекле даирәләре вәкилләре килде. Чит ил кунакларын “Казан” халыкара аэропортында ТР Дәүләт Советы Рәисе Фәрит Мөхәммәтшин һәм башка рәсми затлар каршы алды.

Сәфәр барышында Австрия делегациясе вәкилләренең ТР Президенты Рөстәм Миңнеханов белән очрашуы, сәнәгать объектларында, инновацион мәйданчыкларда, шулай ук Универсиада кысаларында булачак Чехия һәм АКШ хатын-кызлар җыелма командалары арасында волейбол матчында булу планлаштырылган.
● 9 июльдә, Казанга эшлекле визиты кысаларында, Европа Советының Җирле һәм төбәк хакимиятләре конгрессы рәисе, Австриянең Тироль федераль җирлеге парламенты рәисе Хервиг ван Стаа ТР Дәүләт Советында булды. Республика парламенты бинасы буйлап экскурсияне ТР Дәүләт Советы Рәисе, Европа Советының Җирле һәм төбәк хакимиятләре конгрессының Актуаль мәсьәләләр буенча комитеты рәисе Фәрит Мөхәммәтшин уздырды.

Фәрит Мөхәммәтшин кунакка ТР парламенты структурасы, эшчәнлек формалары, фракцияләр һәм депутатлар төркемнәре эшчәнлеге турында сөйләде.

Фәрит Мөхәммәтшин кунак белән әңгәмәдә билгеләгәнчә, Хервиг ван Стаа Европа Советының Җирле һәм төбәк хакимиятләре конгрессы буенча коллегалары арасында лаеклы авторитетка һәм зур хөрмәткә ия. Европа Советының Җирле һәм төбәк хакимиятләре конгрессы рәисе, Европа Советының штаб-фатирында Универсиаданы тәкъдим итү чарасын оештырган һәм Универсиада чараларына чакырган өчен, рәхмәт белдерде. Шулай ук ван Стаа аның туган шәһәре Инсбрукта Универсиаданы уздыру тәҗрибәсе турында сөйләде.
● 10 июльдә Европа Советының Җирле һәм төбәк хакимиятләре конгрессы рәисе, Австрия Республикасының Тироль федераль җирлеге Парламенты рәисе Хервиг ван Стаа Казанның тарихи-мәдәни, спорт һәм инновацион объектларында булды. Аны сәфәре барышында ТР Дәүләт Советы Рәисе урынбасары Римма Ратникова озатып йөрде.

Иң элек Европа Советының Җирле һәм төбәк хакимиятләре конгрессы рәисе Казан федераль университетында булды. Монда аның өчен Университет тарихы музее буйлап экскурсия оештырылды. Европа Советының Җирле һәм төбәк хакимиятләре конгрессы рәисе ышандырганча, ул Инсбрук Университеты җитәкчелегенә Казан университеты белән элемтәләр урнаштырырга киңәш бирәчәк.

Мәдәни программа кысаларында мөхтәрәм ван Стаа “Казан Кремле” музей-тыюлыгы объектларында, ир-атлар Богородицкий монастыренең Крестовоздвижение храмында, күптән түгел ачылган “Казан” гаилә үзәгендә булды.

Соңыннан Европа Советының Җирле һәм төбәк хакимиятләре конгрессы рәисенә ТР башкаласының спорт инфраструктурасы горурлыгы – 45 мең урынлы “Казан-Арена” стадионы күрсәтелде. Хервиг ван Стаа Казанда Универсиадага әзерлекнең ничек барганлыгы белән кызыксынды, шулай ук XXII Бөтендөнья кышкы уеннарны кабул иткән Инсбрук тәҗрибәсен сөйләде. Мөхтәрәм ван Стаа фикеренчә, киләчәктә Казан Олимпиада дәрәҗәсендәге чаралар уздыруга дәгъва кыла ала, бу шәһәр үсешенә зур инвестицияләр җәлеп итәр иде.

Европа Советының Җирле һәм төбәк хакимиятләре конгрессы рәисе кыска сәфәре вакытында Универсиаданың Мәдәни паркында һәм IT-паркта булды. 

● 16 июль. КФУ ның Н.И. Лобачевский исемендәге Фәнни китапханәсе залында РФ Дәүләт Думасы спикеры Сергей Нарышкин рәислегендә Россия тарихчылар җәмгыятенең Казан бүлеген гамәлгә кую җыелышы үтте. Анда шулай ук ТР Дәүләт Киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин, КФУ ректоры Илшат Гафуров, Россия Фәннәр академиясе институтлары директорлары, Идел буе төбәкләре вузлары, фәнни-тикшеренү үзәкләре җитәкчеләре катнашты. 

Россия тарихчылар җәмгыятенә РФ Дәүләт Думасы рәисе Сергей Нарышкин җитәкчелек итә. Аның сүзләренә караганда, бүген җәмгыять үз составында тарихи культураны формалаштыручы, тарихны өйрәнүче, тарих белемен тарату һәм популярлаштыру белән шөгыльләнүче дәүләти, дәүләтнеке булмаган эре 50 оешманы берләштерә. Россия тарихчылар җәмгыяте сафларына шулай ук дистәләрчә шәхси затлар да керә. Бүген аларның саны тагын бергә артты. Россия тарихчылар җәмгыяте советы карары белән, аның составына шәхси гаризасы нигезендә ТР Дәүләт Киңәшчесе Минтимер Шәймиев кабул ителде. Бүгенге җыелышта Сергей Нарышкин аңа шуны раслаучы таныклык тапшырды. 

Казанда төзелгән бүлек - Россия тарихчылар җәмгыятенең төбәкләрдәге икенче вәкиллеге. Беренчесе берничә ай элек Санкт-Петербург шәһәрендә төзелгән иде. Рәис сүзләренә караганда, бүгенге көндә үзләрендә төбәк бүлекләрен төзү турындагы мөрәҗәгатьләрен Россия тарихчылар җәмгыятенә Новгород, Пенза, Тверь, Тула, Киров өлкәләре дә юллаган. 

Сергей Нарышкин Россия тарихчылар җәмгыятенең Казан бүлеге советы рәисе итеп Казан (Идел буе) федераль университетының Көнчыгышны өйрәнү һәм халыкара мөнәсәбәтләр институты директоры Рамил Хәйретдинов билгеләнүен хәбәр итте. 

КФУ ректоры Илшат Гафуров үз чыгышында бай традицияле Казан университеты Россия тарихчылар җәмгыяте эшчәнлегенә сизелерлек өлеш кертә ала, дип ассызыклады. 

Утырыш соңында Казан (Идел буе) федераль университеты белән Россия Фәннәр академиясенең Археология, Гомуми тарих, Россия тарихы, Этнология һәм антропология институтлары арасында ике яклы хезмәттәшлек килешүләре имзаланды. Документларга КФУ ректоры Илшат Гафуров, әлеге институтларның директорлары Николай Макаров, Александр Чубарьян, Юрий Петров һәм Валерий Тишков кул куйды.
● 16 июльдә РФ Федераль Җыен Дәүләт Думасы Рәисе Сергей Нарышкин һәм ТР Дәүләт Советы Рәисе Фәрит Мөхәммәтшин РФ Президенты каршындагы Россия халык хуҗалыгы һәм дәүләт хезмәте академиясенең җәйге кампусында кунак булды. 

Россия парламентының түбән палата спикеры студентлар белән фикер алышуда дәүләт һәм муниципаль идарә өлкәсендә махсуслашучы вуз белгечләренә ихтыяҗ булачак дип белдерде. “Хәзер мондый кадрлар кирәк, иртәгә һәм киләчәктә дә аларга ихтыяҗ булачак, - дип ассызыклады Дәүләт Думасы Рәисе. – Муниципаль һәм дәүләт идарәсе системасы даими ныгый, мондый белгечләр әзерләүче абруйлы уку йорты булу яхшы”. Сергей Нарышкин Президент академиясе һәм Татарстан җитәкчелегенә талантлы яшьләр өчен киң перспективалар ача торган кызыклы һәм файдалы җәйге кампус проектын гамәлгә куйган өчен рәхмәт белдерде. 

Сергей Нарышкинга Россиянең төрле шәһәрләреннән килгән студентлар һәм хәтта АКШ студенты да сораулар бирде. 

Бүген җәйге кампуста ТР вице-премьеры вазыйфаларын башкаручы – ТР мәгариф һәм фән министры Энгель Фәттахов һәм башка рәсми затлар булды. Президент академиясенең җәйге кампусы берничә көннән эшли башлый һәм 10 көн эшчәнлек итәчәк. 

● 17 июльдә Татарстанга ике көнлек эш сәфәре ахырында РФ Федераль Җыен Дәүләт Думасы Рәисе Сергей Нарышкин хатыны белән Раифа Богородицкий ир-атлар монастырендә булды. Сәфәрдә аны ТР Дәүләт Советы Рәисе Фәрит Мөхәммәтшин озатып йөрде. 

Дәрәҗәле кунак өчен экскурсияне монастырь наместнигы архимандрит Всеволод үткәрде. Ул православие изге биналарын торгызуның күпьеллык тарихы турында сөйләде. Биредә 1990 елда ук эш башланган, ятим балалар өчен приют та бар. Всеволод атакай сүзләренә караганда, тәрбияләнүчеләр өчен яхшы шартлар булдырылгын: компьютер классы бар, спорт чаралары үткәрелә. “Без аларны теплица шартларында тотарга теләмибез, алар зур тормышка әзер булырга тиеш”, - дип ассызыклады ул. 

Дәүләт Думасы Рәисе күргәннәреннән кәнәгать калды һәм монастырь наместнигына изге эшендә уңышлар теләде. 

ТР Дәүләт Советы Рәисе Фәрит Мөхәммәтшин архимандрит Всеволодның республикада милләтара һәм конфессияара дуслыкны саклау эшенә зур өлеш кертүен билгеләп үтте. Татарстан парламенты җитәкчесе сүзләренә караганда, Раифа монастыре наместнигы православие биналарын тәртипкә китерү өчен күп көч куйган, хәзер бирегә күпсанлы кунаклар килә. 

Раифа монастырендә Россия тарих җәмгыяте вәкилләре дә булды. Алар арасында РФА Гомумтарих институты директоры Александр Чубарьян, РФА Россия тарих институты директоры Юрий Петров, РФА Археология институты директоры Николай Макаров, РФА Н.Н.Миклухо-Маклай исемендәге Этнология һәм антропология институты директоры Валерий Тишков һ.б. бар иде.
● 23 июльдә ТР Дәүләт Советы Рәисе Фәрит Мөхәммәтшин танылган совет һәм Россия хәрби эшлеклесе, Бөек Ватан сугышы ветераны, отставкадагы армия генералы Мәхмүт Гәрәевның 90 яшьлегенә багышланган чараларда катнашты. Бәйрәм чарасы Россия Кораллы Көчләр Мәдәни үзәгендә узды. 

Танылган хәрби башлыкны һәм галимне котларга дип, федераль министрлык, ведомстволар, Мәскәүнең, Татарстанның, Башкортстанның идарә органнары вәкилләре, дуслары, якыннары, гаилә әгъзалары һәм юбиляр кебек, үз тормышын Ватанга хезмәт итүгә багышлаган погонлы кешеләр җыелган. Кунакларны кабул иткәндә, генералга Россия Хөкүмәте Рәисе Дмитрий Медведев шалтыратты. 

ТР исеменнән юбилярны котларга дип, ТР Дәүләт Советы Рәисе Фәрит Мөхәммәтшин, ТРның РФдәге Тулы вәкаләтле вәкиле Равил Әхмәтшин, ТР Фәннәр академиясе президенты Әхмәт Мазһаров килгән. Фәрит Мөхәммәтшин ТР Президенты Рөстәм Миңнехановның һәм ТР Дәүләт Киңәшчесе Минтимер Шәймиевның котлау сүзләрен тапшырды. 

“Сезнең сәламәтлектә, оптимизмга һәм энергиягә тулы рух белән җитди һәм матур юбилей чиген үтүегез куанычлы. Без, татарстанлылар, сезнең белән – татар халкының лаеклы улы белән горурланабыз”, - диелә Рөстәм Миңнехановның котлавында. 

Минтимер Шәймиев Мәхмүт Гәрәевның тормыш юлын “Ватанга мәхәббәт һәм тугрылыкның, батырлык һәм геройлык, хезмәт сөючәнлек һәм максатчанлыкның ачык үрнәге” дип атаган. “Сайланган хәрби хезмәтнең кырыслыгына карамастан, сез сәләтле шәхес буларак, яхшы күңелле һәм зирәк кеше булып каласыз. Татарстанлылар тарихи Ватаныннан читтә яшәп, үз тамырларына һәм милләтенә мәхәббәт саклый алган лаеклы улы белән горурлана”, - дип ассызыклый сәламәләү сүзендә ТР Дәүләт Киңәшчесе. 

“Без сезгә, татар халкының күренекле улына, безнең илнең иң авыр вакытларын үткән чор кешесенә, сәламәтлек һәм озак еллар бәхетле һәм нәтиҗәле тормыш теләвебезне әйтергә килдек”, - диде Фәрит Мөхәммәтшин. 

Фәрит Мөхәммәтшин юбилярны олы күңелле, тормыш яратучы кеше дип атады. “Ул туган республикасы белән элемтәләрне өзми. Аның чыгышлары һәрвакыт гадел, дөрес һәм җитди”, - дип билгеләде ТР Дәүләт Советы Рәисе һәм ТР Президентының Мәхмүт Гәрәевка “ТР атказанган фән эшлеклесе” исемен бирү турындагы Указын укып үтте. 

● 7 август. Россия Президенты Владимир Путин карары белән, “Таттелеком” ААҖ генераль директоры, Татарстан Республикасы Дәүләт Советы депутаты Лотфулла Шәфигуллинга хезмәттәге казанышлары һәм күп еллык намуслы эше өчен рәхмәт игълан ителде.

ТР буенча баш федераль инспектор Ренат Тимерҗанов “Таттелеком” җитәкчесенә рәсми котлау телеграммасы юллады. Эшчәнлегенең ил җитәкчелеге тарафыннан югары бәяләнүе белән Россия Президентының Идел буе федераль округындагы тулы вәкаләтле вәкиле Михаил Бабич исеменнән котлап, ул Лотфулла Шәфигуллинга бәхет, сәламәтлек һәм Татарстан белән Россиянең үсеше хакына куйган эшендә киләчәктә дә уңышлар теләде.
● 9 августта Казанның елга портына Уфадан язучыларны, сәнгать әһелләрен, милли иҗтимагый оешмалары вәкилләрен, артистларны һәм журналистларны берләштергән Башкортстан делегациясе килеп төште.

Тугандаш республиканың иҗади җәмәгатьчелеге Татарстан башкаласына “Болгарга сәфәр” дигән егерменче республикаара мәдәни программа кысаларында сәяхәт кыла. Әлеге программаны Уфаның “Рамазан” дигән төрки фәнни үзәге оештырган. 

Башкорт кунакларны Казан җирендә ТР Дәүләт җыр һәм бию ансамбле артистлары, Халыклар дуслыгы йорты коллективлары, Бөтендөнья татар конгрессы башкарма комитеты рәисе, ТР Дәүләт Советы депутаты Ринат Закиров, республика парламентының Мәдәният, фән, мәгариф һәм милли мәсьәләләр комитеты рәисе Р. Вәлиев, язучылар сәламләде. 

“Бу сәфәр Татарстан елгалары буйлап ял итеп йөрү генә түгел, - диде Разил Вәлиев. – Мондый программаларның төп максатларыннан берсе – тугандаш халыкларны якынайту һәм үзара мәдәни баету”. 

Казанга килү юлында Башкортстан делегациясе Түбән Камада тукталган иде. Алар анда Разил Вәлиевның туган авылы Ташлыкта булдылар, авыл китапханәсенә кереп чыктылар, үзешчән артистлар һәм язучылар белән очраштылар.
● 20 август көнне ТР Дәүләт Советы Рәисе Фәрит Мөхәммәтшин республиканың Югары Ослан районында булды. Эш сәфәрендә аны ТР Авыл хуҗалыгы һәм азык-төлек министры Марат Әхмәтов һәм Югары Ослан районы башлыгы Марат Зыятдинов озатып йөрделәр.

Фәрит Мөхәммәтшинның маршрутында беренче булып торган Макулово авылында кунакларга моннан ярты ел элек капиталь ремонт ясалган дәвалау амбулаториясен күрсәттеләр. Макулово һәм тирә-як авыллардагы 5 меңләп кешегә медицина хезмәте күрсәтүче әлеге учреждение ремонтның сыйфаты, чисталыгы, җиһазландырылуы белән кунакларның күңеленә хуш килде. Республика парламенты башлыгы биредә эшләүчеләрнең (амбулатория штатында 3 табиб һәм 4 шәфкать туташы бар) хезмәт һәм көнкүреш шартлары, хезмәт хаклары турында кызыксынды. 

Юл уңаеннан Ямбулат авылы башлангыч мәктәбенә кереп чыкканнан соң, кунаклар Мәйдан авылына килделәр. “Ак Барс агро” холдингының җирле бүлекчәсе төзегән терлекчелек комплексын карап йөргәндә, Фәрит Мөхәммәтшин мөгезле эре терлекне асрау һәм ит җитештерүнең үзкыйммәтен киметү турындагы фикерләрен Марат Әхмәтовка һәм “Ак Барс холдинг” генераль директорының авыл хуҗалыгы буенча урынбасары Николай Титовка сөйләде. 

Бу хуҗалык комбайннары эшләп йөргән кыр буенда парламент җитәкчесе районның авыл җирлекләре башлыклары һәм пердприятиеләре җитәкчеләре белән очрашты. Республиканың социаль-икътисадый үсеше турында сөйләп, Фәрит Мөхәммәтшин агымдагы елның авыл хуҗалыгы өчен аеруча авыр булуын билгеләп үтте. “Хәзер авыл хезмәтчәннәре алдында терлек азыгы белән тулысынча тәэмин итү бурычы тора, - диде ул. – Моның өчен мөмкинлекләр җитәрлек. Югары Ослан районында бу юнәлештә эшне оештыру буенча “Красный Восток агро” һәм “Ак Барс агро” фирмалары яхшы үрнәк күрсәтә. Шулай ук безгә тиз арада туңга сөрү һәм уҗым чәчү эшләрен төгәлләргә кирәк. Киләсе елның уңышы, нигездә, шуңа бәйле”. 

Парламент башлыгы шулай ук авыл хуҗалыгын тотырыклы үстерү өчен үзгәреп торучан климат шартларына яраклаштырылган культуралар игүгә күчәргә чакырды. Аның сүзләренчә, климат соңгы ун ел эчендә авыл хуҗалыгын нәкъ менә шуңа өйрәтә. 

Фәрит Мөхәммәтшин шулай ук Иннополис төзелешенең район икътисадына йогынтысы мәсьәләсен дә читтә калдырмады. Аның фикеренчә, зур административ һәм логистик үзәк буларак, Иннополис шәһәре район бюджетын баету мөмкинлеге бирәчәк, чөнки салым базасы артачак. Өстәвенә, инвестицияләр киләчәк, сыйфатлы юллар салыначак, районның барлык кешеләре андагы социаль-көнкүреш, мәдәният һәм спорт учреждениеләренә йөри алачак. “Ләкин шул ук вакытта, - дип кисәтте ул, - бирегә районның яшьләре һәм хезмәткә яраклы кешеләре тартылачак. Шуңа күрә сезгә бөтен эшне үзгәртеп оештырырга кирәк булачак”. 

Аннары 8 сентябрьгә билгеләнгән бердәм сайлаулар көне турында сөйләштеләр. Очрашуда катнашучыларга мөрәҗәгать итеп, Фәрит Мөхәммәтшин илдәге сәяси вәзгыятьнең үзгәрүе нәтиҗәсендә сайлауларга карашның да үзгәрергә тиешлеген ассызыклады. “Бик күп партияләр туды. Күбесе игътибарга лаек булмаса да, күп кенә сайлау участокларында бер депутат урынына берничә кандидат теркәлү күзәтелә. Сезнең районда да кайбер участокларда бер урынга 4 кеше дәгъва кыла. Сез эшне оештырганда, халыкның игътибарын кандидатларның эшлекле сыйфатларына юнәлтегез. Кемнең кем икәнлеген авыл халкы үзе дә белә белүен, әмма, болай да билгеле инде дип, эшне үз агымына куярга ярамый”. 

Аннары Фәрит Мөхәммәтшин очрашуда катнашучыларның сорауларына җавап бирде. 

● 22 августта Мәскәүдә РФ Президенты Администрациясе җитәкчесенең беренче урынбасары Вячеслав Володин 2014 елның көзендә төбәк парламентлары депутатларын сайлаулар билгеләнгән федерация субъектларының хакимиятнең закон чыгару органнары җитәкчеләре белән очрашты. Бу чарада Татарстан Республикасы Дәүләт Советы Рәисе Фәрит Мөхәммәтшин да чыгыш ясады. 

Киңәшмә тәмамлангач РФ Президенты Администрациясендә Вячеслав Володин Фәрит Мөхәммәтшин белән фикер алышты. 

● 24 августта Дәүләт Советы Рәисе Фәрит Мөхәммәтшин “Трудовые резервы” стадионында “Динамо”ның 90 еллыгына багышлап оештырылган бәйрәм тантанасында катнашты. 

Чарада РФ Куркынычсызлык советы секретаре урынбасары, “Динамо” Бөтенроссия физкультура-спорт җәмгыяте Попечительлек советы рәисе Рәшит Нургалиев,  ТР Президенты аппараты җитәкчесе, ТР “Динамо” физкультура-спорт җәмгыяте иҗтимагый дәүләт берләшмәсе рәисе Әсгать Сәфәров, БДБ илләре хәрби-интернационалислар комитеты рәисе, Россия Герое Руслан Аушев, “Динамо” Бөтенроссия физкультура-спорт җәмгыяте рәисенең беренче урынбасары, Россиянең атказанган тренеры Владимир Газизов һ.б. катнаша. 

Кунакларны стадион алдында ТР буенча ЭЭМ эстрада оркестры каршы алды. Балалар өчен төрле уеннар, конкурслар оештырылган. Республика кунаклары һәм шәһәрлеләр махсус стендка урнаштырылган “Динамо” кубокларын карый алды. 

Бәйрәм спорт ветераннары парадыннан башланды, аннары самбо, гимнастика, чирәмдәге хоккей, фехтование буенча спортчылар махсус машиналарда йөреп узды. 

Чара “Динамо” коллективының иң яхшы вәкилләрен бүләкләү белән дәвам итте. Аннары кунаклар һәм тамашачылар Россия, Татарстан һәм “Динамо” флагын тәкъдим иткән парашютчыларны күзәтте. 

“Бүгенге бәйрәм – безнең илдә борынгы һәм эре җәмгыять “Динамо”ның 90 еллыгын бәйрәм итүгә багышланган чаралар программасында тагын бер звено, - дип билгеләп үтте РФ Куркынычсызлык советы секретаре урынбасары, “Динамо” Бөтенроссия физкультура-спорт җәмгыяте Попечительлек советы рәисе Рәшит Нургалиев. – Бүген безнең бурыч – “Динамо” җәмгыятен заманча, көчле, динамик структуралы, социаль үсешнең стратегик өстенлекләрен гамәлгә ашыруда дәүләтнең нәтиҗәле һәм ышанычлы тарафдары итү”. 

Р.Нургалиев сәламләү сүзләреннән соң иң яхшы спортчыларга юбилей медальләре тапшырды. 

Аннары бәйрәм кунакларын ТР Дәүләт Советы Рәисе Фәрит Мөхәммәтшин сәламләде. Аның сүзләренә караганда, “Динамо” җәмгыяте Советлар Союзыннан алып бүгенге яңа Россиядәге спорт тарихын һәм безнең ил тарихын гәүдәләндерә. “Динамо” спортчылары ил һәм Татарстанның спорт уңышларына үз өлешләрен кертә, - дип мөрәҗәгать итте ул “Динамо” коллективы вәкилләренә. – Рәхмәт сезгә”. 
● 27 август. Белем көне алдыннан Татарстан парламенты спикеры Фәрит Мөхәммәтшин, Арчада булып, Г.Тукай исемендәге Арча педагогика көллиятен, В.Ежков исемендәге 1 нче урта мәктәпне, “Бәләкәч” балалар бакчасын һәм 5 нче гимназияне карады.

Арча педагогика көллиятендә Фәрит Мөхәммәтшин капиталь ремонттан соңгы үзгәрешләр, “Әлифба” музее белән танышты. 2010 елда көллияткә 80 ел тулган. Анда мәктәпкәчә белем бирү учреждениеләрендә, башланыч сыйныфларда укытучыларны, музыка, чит тел һәм физкультура укытучыларын әзерлиләр. 2007 елдан көллият РФ Мәгариф һәм фән министрлыгының Мәгариф хезмәткәрләренең белемен күтәрү һәм яңадан әзерләү академиясенең тәҗрибә мәйданчыгы булып тора. 

Биредә парламент башлыгына укытучыларның белемен күтәрү системасы турында сөйләделәр, Educare (Сингапур) компаниясе тарафыннан кертелә торган белем бирү программасы буенча алып барылган дәрес күрсәттеләр. 

1 нче урта мәктәптә Фәрит Мөхәммәтшинны биредә тормышка ашырыла торган юнәлешләр белән таныштырдылар. Спикер “Бәләкәч” балалар бакчасында тудырылган шартларны югары бәяләде. 

Арчаның 5 нче гимназиясендә исә район укытучылары һәм укучылары белән очрашу үтте. “Арча районы республиканың тулаем, аерым алганда, белем бирү өлкәсе үсешенә зур өлеш кертә. Мәгариф һәм фән хезмәткәрләренең соңгы республика киңәшмәсе юкка гына Арчада үтмәде”, - диде спикер. 

Аннан соң Фәрит Мөхәммәтшин һәм Арча муниципаль районы башлыгы Алмас Нәзиров булачак беренче сыйныф укучыларына мәктәп букчалары бүләк итте һәм якынлашып килүче Белем көне белән котлады.
● 27 августта Арчада “Бердәм Россия” Бөтенроссия сәяси партиясенең Татарстан төбәк бүлеге сәяси советының киңәйтелгән күчмә утырышы узды. Аны Сәяси совет секретаре, ТР Дәүләт Советы Рәисе Фәрит Мөхәммәтшин үткәрде. 

Көн үзәгенә 2013 елның 5 октябрендә узачак “Бердәм Россия” партиясенең XIV съездына, шулай ук 8 сентябрьдә муниципаль берәмлекләрнең вәкиллекле органнарына сайлауларга әзерлек мәсьәләләре куелган иде. Шулай ук партиянең беренчел, җирле һәм бөтен республика оешалары эшен яңарту ихтыяҗы турында сүз булды. 

“Партиянең төбәк бүлеге секретаре буларак бүгенге очрашу мөһим булуын белдерәм, - дип билгеләп үтте Фәрит Мөхәммәтшин. – Партия киңлеген демократлаштыру, бу өлкә законнарын либеральләштерү нәтиҗәсендә, федераль дәрәҗәдә 70 тән артык сәяси партия теркәлде, ә Татарстанда -54. Бу сәяси көндәшлек көчәюен белдерә”. 

“Бердәм Россия” күп кенә “яңа туган” партияләр белән чагыштырганда, илне үзгәртеп коруда зур уңышларга ирешкән партия һәм сайлаучылар ышанычына ия, дип билгеләп үтте, партиянең сәяси советы секретаре. 

“V чакырылыш Дәүләт Советын формалаштыру буенча 2014 елгы сайлауларда һәм чираттагы Татарстан Республикасы Президентын сайлауларда хәзерге вакытта яңа пәйда булган партияләр арасында без таянырлык башка сәяси көчләр юк”, - дип билгеләп үтте Фәрит Мөхәммәтшин. 

“Бердәм Россия” төбәк бүлеге башкарма комитеты җитәкчесе, ТР Дәүләт Советы депутаты Виктор Бударин “Бердәм Россия” партиясенең XIV съездына әзерлек һәм Татарстан төбәк бүлегенең XXI конференциясен үткәрүгә әзерлек барышы хакында белдерде. 

Сәяси совет утыршында ТР Үзәк сайлау комиссиясе рәисе Әгъзам Гобәйдуллин катнашты, ул сайлау законнарында үзгәрешләр турында белдерде. Көн үзәгенә 2013 елның 5 октябрендә узачак “Бердәм Россия” партиясенең XIV съездына, шулай ук 8 сентябрьдә муниципаль берәмлекләрнең вәкиллекле органнарына сайлауларга әзерлек мәсьәләләре куелган иде. Шулай ук партиянең беренчел, җирле һәм бөтен республика оешалары эшен яңарту ихтыяҗы турында сүз булды.

● 28 август.  “Татнефть” ААҖ Нефть һәм нефть сәнәгате көне алдыннан Лениногорскида яшәүчеләргә берничә кыйммәтле бүләк тапшырды: шәһәрдә 140 урынга балалар бакчасы һәм заманча теннис комплексы ачылды, капиталь ремонт һәм реконструкциядән соң нефть техникумы тапшырылды, 2 нче мәктәпкә, ә Шөгер авылында 100 урынлы балалар бакчасына нигез салынды. 

Әлеге объектларны ачу тантанасында ТР Дәүләт Советы Рәисе Фәрит Мөхәммәтшин катнашты. Бу чарада шулай ук “Татнефть” ААҖ генераль директоры Шәфәгать Тәхаутдинов, Россия Теннис федерациясе президенты Шамиль Тарпищев, Лениногорски районы җитәкчесе Рәгать Хөсәенов һәм башка рәсми затлар катнашты. 

Лениногорскига сәфәр 1943 елда беренче нефть скважинасы борауланган Зелёная Роща бистәсеннән башланды. Парламент җитәкчесе һәм делегация әгъзалары беренче скважинага чәчәкләр куйды. “Бу нефть скважинасын эшләү – гомумроссия күләмендәге вакыйга. Аны эшләүдә катнашучыларның кайберләре белән шәхсән таныш һәм беренче нефтьчеләрнең нинди катлаулы шартларда хезмәт куюын яхшы беләм. Алар хөрмәткә лаек”, - диде парламент җитәкчесе бистәдә яшәүчеләргә мөрәҗәгать итеп. 

“Татнефть” ААҖ нең социаль юнәлештәге традицияләрне дәвам итүе куанычлы хәл. Татарстан Республикасында нефть чыгаруга 70 ел тулу хөрмәтенә көньяк-көнчыгыш район мәктәпләренә 70 миллион сум бүләк иттеләр. Ә “Родничок” балалар бакчасы төзелеше 126 миллион сумга төшкән. “Республика өчен мәктәпкәчә балалар учреждениеләре белән тәэмин ителү иң актуаль проблемаларның берсе. Нефтьчеләр шәһәр хакимияте белән аны хәл итү өчен күп эш башкарды, - дип билгеләп үтте Дәүләт Советы рәисе балалар бакчасы ачылышында. – “Татнефть” ААҖ ярдәме белән төзелгән объект өчен балалар, ата-аналар һәм кунаклар куана ала. 

Лениногорски яңа теннис үзәге искиткеч, дип белдерде Россия Теннис федерациясе президенты Шамиль Тарпищев. 

“Универсиаданы уңышлы үткәрдек һәм Татарстанның мондый зур чара үткәрүе белән горурланабыз. Хәзер Казан спорт башкаласы дип саналырга хокуклы. Монда барыбызның да, шул исәптән лениногорскилыларның да хезмәте бар. Республикада спортның күп төрләренә игътибар бирелә, шуңа да хоккей, волейбол, баскетбол буена командалар уңышка ирешәләр. Соңгы елларда безнең спорт, иҗтимагый тормышка зур теннис кереп бара. Бүген бу спорт комплексын ачып, биредә сәламәтлекләрен ныгытырга, рекорд куярга җыенучыларга уңышлар телим”, - диде Фәрит Мөхәммәтшин. 

Республика парламенты җитәкчесе танылган нефтьчеләр Әкълим Мөхәммәтҗанов белән Валентин Шашинның истәлекле барельефларына чәчәкләр куйды.
● 28 августта  Әлмәттә яшәүчеләр һәм кунаклар раритетлы, узган гасырның уникаль машиналарын күрү һәм алар фонында фотога төшә алды. Иртән Татарстанның төрле шәһәрләреннән килгән ретроавтомобильләр, Әлмәт коллекционерлары, “Восьмая миля” картинг-клубы һәм “Елховтранссервис” предприятиеләре автомобильләре Ленин мәйданына җыелды. Алар барысы да шәһәрнең 60 еллыгына һәм Татарстанда нефть чыгаруга 70 ел тулуга багышланган күргәзмәдә катнашты. 

Күргәзмәдә 42 автомобиль һәм 5 мотоцикл тәкъдим ителде. Алар арасында “ГАЗ-21”, “Чайка”, “Победа”, “ГАЗ-М1”, Mercedes, “ЗИМ”, “ЗИЛ”, “Полуторка” маркалы һәм башка ретроавтомобильләр бар иде. 

Күргәзмәне оештыручылар – “ГАЗ-21 “Волга” авторетроклубы. 

Бүген республика парламенты җитәкчесе Фәрит Мөхәммәтшин Әлмәткә күргәзмәне ачу тантанасына килде. Аның белән бергә һәр модель белән Әлмәт муниципаль районы башлыгы Мәҗит Салихов, “Татнефть” ААҖ генераль директоры Шәфәгать Тәхаутдинов, Россия Теннис федерациясе президенты Шамил Тарпищев та танышты.

“Әлмәтнең 60 еллыгын һәм Татарстанда нефть чыгаруга 70 ел тулуны бәйрәм итү кысаларында Әлмәт күргәзмәсенә “ГАЗ-21 “Волга” авторетроклубының раритетлы машиналарын җибәрдек. Бирегә барлык автомобильләр дә үзләре килде. Күргәзмәдә минем “Победа” һәм “ГАЗ-21” автомобильләрем дә бар. Борынгы машиналарны карарга килүчеләрнең күп булуы күңелле. Күргәзмәдә ктанашучылар арасында Әлмәт коллекционерлары булуы да куандыра”, - дип билгеләп үтте Фәрит Мөхәммәтшин.
● 29 августта муниципаль берәмлекләр арасында уздырылган республика смотр-бәйгесенең быелгы җиңүчеләренә бүген Татарстан парламенты бинасы каршындагы мәйданда 100 “Нива” автомобиле тапшырылды. Тантаналы чара ТР Президенты Рөстәм Миңнеханов, Дәүләт Советы Рәисе Фәрит Мөхәммәтшин, ТР Премьер-министры урынбасары вазыйфаларын башкаручы Юрий Камалтынов, ТР Муниципаль берәмлекләре советы рәисе Минсәгыйть Шакиров катнашында узды. 

Муниципаль берәмлекләр, шул исәптән муниципаль районнар, авыл җирлекләре, шәһәр округлары, алардагы муниципаль учреждениеләр арасында әлеге смотр-бәйге республикада 2011 елдан бирле үткәрелә. Аны уздыру турындагы карар ТР Муниципаль берәмлекләре советының Президиум утырышында кабул ителгән иде. Бәйгенең максаты җирле үзидарәләр эшчәнлегенең нәтиҗәлелеген күтәрүдән гыйбарәт. 

Быелгы смотр-конкурска муниципалитетлардан барлыгы 189 заявка алынган булган. Аларны бәяләгәндә муниципаль берәмлекләрнең үз керемнәренең үсеш темплары, халкының динамикасы, җан башына туры китереп сафка бастырылган торак мәйданы, кече һәм урта эшмәкәрлеккә ярдәм программаларын гамәлгә ашыруның торышы, җирлектә бер кешегә туры килгән сәүдә мәйданы, авыл җирлекләрендә мөгезле эре терлек саны, гражданнарның үзмәшгульлеген тәэмин итүгә булышлык итү, уздырылган социаль-мәдәни, спорт чараларының саны һ.б. критерийлар үзәккә куелган. Шәһәр округларын бәяләгәндә муниципаль учреждениеләрнең эшчәнлек күрсәткечләре дә исәпкә алынган. Нәтиҗәдә оештыру комитеты 86 муниципаль берәмлекне (нигездә, авыл җирлекләре) һәм Казан белән Чаллыдагы 14 муниципаль учреждениене җиңүче дип тапкан. Җиңүче муниципалитетлар башлыкларына дипломнар һәм “Нива” автомобильләре ачкычларын Рөстәм Миңнеханов белән Минсәгыйть Шакиров тапшырды. 

Татарстан Президенты Республика көне алдыннан муниципаль берәмлекләрнең, аеруча, авыл җирлекләре дәрәҗәсендәге муниципалитетларның эшчәнлеген бәяләүнең матур традициягә әйләнүен билгеләп үтте. Президент ассызыклаганча, Татарстанда соңгы өч ел эчендә муниципалитетларның транспорт проблемасын чишү өчен 618 автомобиль тапшырылган. Бүген моңа тагын 100 автомобиль өстәлде. 

Рөстәм Миңнеханов чыгышында муниципалитетларның дәүләтнең нигезе булуын билгеләп үтте. “Авыл җирлекләре хакимият белән халык бер мәйданда яши торган урын. Шуңа да анда җитешсезлекләр, проблемалар да, казанышлар да ачык күренә. Илебез сезнең кебек урыннарда хакимиятнең булуын тәэмин итүче, эшен оештыручы кешеләргә нигезләнә”, - дип мөрәҗәгать итте ул җирле үзидарә органнары башлыкларына. Президент җирлекләрдә гамәлгә ашырылучы чиста су белән тәэмин итү, юллар сузу, клублар, ФАПлар төзү һ.б. программаларның халыкның ихтыяҗларны канәгатьләндерүгә хезмәт итүен ассызыклап, аларның алга таба да дәвам итәчәген белдерде. Рөстәм Миңнеханов җирле үзидарәләрне җиңүләре һәм Республика көне белән котлап, уртак эшчәнлектә уңышлар теләде. 

ТР Муниципаль берәмлекләре советы рәисе Минсәгыйть Шакиров җиңүчеләрне тәбрикләп, Татарстанның җирле үзидарәләрне үстерү буенча илдә лидер төбәкләрнең берсе булуын ассызыклады. Ул җирле үзидарәләрне үстерү буенча республика җитәкчелеге тарафыннан күрелә торган чараларга тукталды. Аерым алганда, авыл җирлекләре башлыкларының хезмәт хакларын күтәрү, лаеклы пенсия белән тәэмин итү чараларына тукталып үтте. Муниципалитетларга төрле грантларда катнашу мөмкинлеге тудырылуын искәртте. 

Минсәгыйть Шакиров бүгенге тантанада тагын бер күңелле яңалык җиткерде: ТР Президенты авыл җирлекләренә һәрберсе 1 млн сумлык булган 104 республика гранты бүлү турында карар иткән. 

ТР Муниципаль берәмлекләре советы рәисе Президентка, Хөкүмәткә, Дәүләт Советына җирле үзидарәләргә ярдәмнәре өчен барлык муниципалитетлар исеменнән зур рәхмәт белдерде. “Боларның барысы да җирле үзидарәләр эшчәнлегенең нәтиҗәлелеген күтәрү өчен эшләнә. Ул үз чиратында халыкның яшәү сыйфатын яхшыртуга ярдәм итәчәк”,-дип ассызыклады Минсәгыйть Шакиров.
● 30 август. Камал театры каршындагы мәйданда Татарстанның әдәбият һәм сәнгать өлкәсендәге иң югары дәүләт бүләгенең быелгы лауреатларын хөрмәтләү тантанасы узды. Аларга бүләкләрне ТР Президенты Рөстәм Миңнеханов тапшырды. Тантанада шулай ук ТР Дәүләт Киңәшчесе Минтимер Шәймиев, Дәүләт Советы Рәисе Фәрит Мөхәммәтшин, Премьер-министр Илдар Халиков, ТР мәдәният министры Айрат Сибагатуллин, Казан мэры Илсур Метшин катнашты. Чараны Габдулла Тукайның Казанга кайтуы турында сөйләүче әдәби-музыкаль композиция ачып җибәрде. Аны тамашачыларга Тинчурин һәм Кариев театрлары артистлары тәкъдим итте.

 Президент Рөстәм Миңнеханов быелгы лауреатларны бүләкләүгә керешкәнче, казанлыларны, башкала кунакларын Республика һәм Шәһәр көне белән котлады. 

 Татарстан башлыгы Габдулла Тукайның татарның республикабызда гына түгел, Россиядә, чит илләрдә танылган шәхесе булуын, аның исемен йөрткән премиянең зур әһәмиятен ассызыклады. Президент быелгы лауреталарны котлап, аларга иҗатларында уңышлар, исәнлек-саулык,бәхет теләде. 

● 30 августта ТР Дәүләт Советы Рәисе Фәрит Мөхәммәтшин Лениногорскида яшәүчеләрне Республика көне һәм Татарстанда нефть чыга башлауның 70 еллыгы белән котлады. 

Лениногорскилыларны котлап ясаган чыгышында Фәрит Мөхәммәтшин аларның Татарстан Республикасының социаль-икътисадый үсешенә керткән хезмәтләре өчен зур рәхмәт белдерде. «Лениногорскида мине һәр тармакның үсештә булуы гаҗәпкә калдырды, сезгә булган хөрмәтем тагын да артты», - диде ул. 

Дәүләт Советы Рәисе Казанда уздырылган Халыкара җәйге студентлар уеннарының югары дәрәҗәдә үтүен әйтеп, бу чараның Казанны, Татарстанны дөнья күләмендә танылуга китерүен әйтте. “Заманча яңа спорт корылмалары төзелде, бу эштә ленинорскилылар да зур өлеш кертте”, - дип билгеләп үтте ул. 

Фәрит Мөхәммәтшин районның эре предприятиеләре башлыкларына ТР Дәүләт Советы Рәисенең Рәхмәт хатларын тапшырды.
	
	                    Котлаулар


Татарстан Республикасы Дәүләт Советы Рәисе
 Ф.Х. Мөхәммәтшинның Россия Федерациясе 
Дәүләт флагы көне белән котлавы

Кадерле татарстанлылар! 22 августта без Россия Федерациясенең Дәүләт флагы көнен билгеләп үтәбез. 

Бу – мәртәбәле бәйрәм. Нәкъ 20 ел элек аклы-зәңгәрле-кызыллы Флаг, тарихи чорларны үтеп, яңадан Россиянең рәсми дәүләт символына әверелде. Ул Ватаныбызның үткәне белән хәзергесен тоташтыра торган көч. 

Герб, Флаг һәм Гимн дәүләтнең аерылгысыз атрибутлары булып тора, аның рухи куәтен чагылдыра. Аларга булган ихтирамнан гражданнарның патриотик һәм гражданлык үзаңы, Ватанга карата горурлык һәм мәхәббәт хисләре башлана. Россия Федерациясенең һәм аның субъектларының рәсми символикасы вәкиллекле-хокукый һәм тәрбияви максатларга гына хезмәт итеп калмыйча, илебездәге халыкларның бәяләп бетергесез тарихи-мәдәни мирасын да тәшкил итә. 

Уртак тарихи үткәнебез, һичшиксез, безгә көч бирә. Ләкин узган гасырлардагы батырлыклар хакындагы хатирәләр генә яхшы тормышны тәэмин итә алмый. Алга таба үсеш яңа казанышлар белән дәвам итә. Бүген безнең илебез ышанычлы адымнар белән инновацион үзгәрешләр юлыннан бара. Татарстанлылар Россия дәүләтенең икътисадый, социаль һәм мәдәни үсешенә, хезмәтләре белән аның куәтен һәм абруен арттырып, зур өлеш кертәләр. Иманым камил, алга таба да шулай булыр. Ирекле һәм демократик җәмгыятькә юл җиңел түгел – без моны аңлыйбыз. Көндәлек тырыш хезмәтебез, тынычлык һәм татулык белән без Россияне тагын да көчлерәк итәбез. 

Хөрмәтле татарстанлылар! Россия Федерациясе Дәүләт Флагы – тарихи күчеш символы. Күпмилләтле Россия халкының бердәмлеген, Ватанның куәтен һәм данын раслый торган дәлил ул. Бу бәйрәм көнендә барыгызга да, Ватаныбыз белән горурлык хисен тоеп, тынычлыкта, бәхетле булып яшәвегезне, зур уңышларга ирешүегезне телим.
	
	                    Документлар әйләнеше


Июль 

ДӘҮЛӘТ СОВЕТЫНДА ТЕРКӘЛҮ УЗДЫ
Татарстан Республикасы законнары проектлары:
Татарстан Республикасы Бюджет кодексына  һәм Татарстан Республикасының аерым закон актларына үзгәрешләр кертү хакында (ТР Дәүләт Советы  депутаты М.Ә. Гаделшин  тарафыннан 4 июльдә кертелде);
"Татарстан Республикасында җирле үзидарә турында" Татарстан Республикасы Законына үзгәрешләр кертү хакында (ТР Дәүләт Советы  депутаты В.Н.Липужина тарафыннан 4 июльдә кертелде);
Балык Бистәсе муниципаль районының Олы Елга һәм  Сорочьи Горы авыл җирлекләрен берләштерү һәм “Балык Бистәсе муниципаль районы” муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында” Татарстан Республикасы Законына үзгәрешләр кертү хакында (ТР Балык Бистәсе районы Советы тарафыннан 4  июльдә кертелде);
“Татарстан Республикасында  яшьләр һәм дәүләт яшьләр сәясәте турында”  Татарстан Республикасы Законының 12 статьясына үзгәреш кертү хакында (ТР  Министрлар Кабинеты тарафыннан 24  июльдә кертелде). 

ҮЗ КӨЧЕНӘ КЕРДЕ
Татарстан Республикасы Законнары:
Татарстан Республикасы Президенты каршындагы Эшкуарлар хокукларын яклау буенча вәкаләтле вәкил турында  (ТР Дәүләт Советы тарафыннан 2013 елның 28 июнендә кабул ителде, «Ватаным Татарстан» газетасында – 06.07.2013, «Республика Татарстан» газетасында 09.07.2013 басылып чыкты);
"Татарстан Республикасында торак төзелеше үсешенә дәүләт ярдәме турында" Татарстан Республикасы Законының 6.1 статьясына үзгәрешләр кертү хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 09.07.2013, «Ватаным Татарстан» газетасында 10.07.2013 басылып чыкты);

"Югары Ослан муниципаль районы"  муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында" Татарстан Республикасы Законына үзгәрешләр кертү хакында  (ТР Дәүләт Советы тарафыннан 2013 елның 28 июнендә кабул ителде, «Республика Татарстан» һәм «Ватаным Татарстан» газеталарында 13.07.2013 басылып чыкты);

"Инвалидлар һәм социаль яклауга аеруча мохтаҗ гражданнар өчен эш урыннары квоталау һәм резервлау турында" Татарстан Республикасы Законының          6 статьясына үзгәрешләр кертү хакында  (ТР Дәүләт Советы тарафыннан 2013 елның 28 июнендә кабул ителде, «Республика Татарстан» һәм «Ватаным Татарстан» газеталарында 13.07.2013 басылып чыкты);

Татарстан Республикасы  Гаилә кодексының 1411  статьясына үзгәреш кертү турында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 18.07.2013, «Ватаным Татарстан» газетасында 20.07.2013 басылып чыкты);
Татарстан Республикасының аерым закон актларына үзгәрешләр кертү турында  (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 18.07.2013, «Ватаным Татарстан» газетасында 20.07.2013 басылып чыкты);

Татарстан Республикасында куллану кәрзине турында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 19.07.2013, «Ватаным Татарстан» газетасында 20.07.2013 басылып чыкты);

"Татарстан Республикасы Әгерҗе районы буенча Татарстан Республикасы җәмәгать судьяларының суд участоклары чикләре турында" Татарстан Республикасы Законына үзгәреш кертү хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 18.07.2013, «Ватаным Татарстан» газетасында 20.07.2013 басылып чыкты);

"Татарстан Республикасының административ-территориаль төзелеше турында" Татарстан Республикасы Законына үзгәрешләр кертү хакында  (ТР Дәүләт Советы тарафыннан 2013 елның 28 июнендә кабул ителде, «Республика Татарстан» һәм «Ватаным Татарстан» газеталарында 20.07.2013 басылып чыкты);

Муниципаль хезмәт турында Татарстан Республикасы кодексын кабул итүгә бәйле рәвештә "Татарстан Республикасында җирле үзидарә турында" Татарстан Республикасы Законының 26 статьясына үзгәреш кертү һәм Татарстан Республикасы аерым закон актларының (закон актлары нигезләмәләренең) үз көчләрен югалтуын тану хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» һәм «Ватаным Татарстан» газеталарында 20.07.2013 басылып чыкты);
"Вөҗдан иреге турында һәм дини берләшмәләр турында" Татарстан Республикасы Законына үзгәрешләр кертү хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» һәм «Ватаным Татарстан» газеталарында 20.07.2013 басылып чыкты);

"Кеше һәм гражданның хокукларын һәм ирекләрен яклау мәсьәләләре буенча Татарстан Республикасы законнарын  һәм башка норматив хокукый актларын бастырып чыгару һәм аларның үз көчләренә керү тәртибе турында" Татарстан Республикасы Законының 5 статьясына үзгәреш кертү хакында  (ТР Дәүләт Советы тарафыннан 2013 елның 28 июнендә кабул ителде, «Республика Татарстан» һәм «Ватаным Татарстан» газеталарында 20.07.2013 басылып чыкты);     
Татарстан Республикасы Бюджет кодексына һәм "Татарстан Республикасы  Бюджет кодексына үзгәрешләр кертү турында" Татарстан Республикасы Законына  үзгәрешләр кертү хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 26.07.2013, «Ватаным Татарстан» газетасында 27.07.2013 басылып чыкты);

Мәгариф турында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 26.07.2013, «Ватаным Татарстан» газетасында 27.07.2013 басылып чыкты);

Аерым муниципаль берәмлекләрне үзгәртеп кору һәм "Зеленодольск муниципаль районы" муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында" Татарстан Республикасы Законына үзгәрешләр кертү хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 26.07.2013, «Ватаным Татарстан» газетасында 27.07.2013 басылып чыкты);
Аерым муниципаль берәмлекләрнең территорияләре чикләрен үзгәртү һәм "Бөгелмә муниципаль районы" муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында" Татарстан Республикасы Законына үзгәрешләр кертү хакында (ТР Дәүләт Советы тарафыннан 2013 елның 28 июнендә кабул ителде, «Республика Татарстан» газетасында – 26.07.2013, «Ватаным Татарстан» газетасында 27.07.2013 басылып чыкты).

ДӘҮЛӘТ СОВЕТЫНДА ТЕРКӘЛҮ УЗДЫ
Татарстан Республикасы законы проекты:
Пенсиягә федераль социаль өстәмә түләү күләмен билгеләү өчен 2014 елга Татарстан Республикасында пенсионерның  яшәү минимумы зурлыгын билгеләү турында  (ТР Министрлар Кабинеты тарафыннан 23 августта кертелде). 

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html

